
Бев да го пријавам случајот во полиција каде што бев исмејувана, и 
додека ја давав изјавата пристигнуваа пораки од мојот бивши партнер 
кој веќе беше известен дека сум во полиција. Некој од вработените во 
полицијата го имаше известено. 10 пати ја пукаше гумата на колата, ни 
го кршеше ретровизорот , кршеше чаши од нашата куќа, и после толку 
пријави тој шеташе слободно. Пишуваше разни статуси на Facebook за 
мене и моето семејство (се што беше напишано се беше лаги) , звонеше 
постојано на мене и на луѓе кои беа на било каков начин поврзани со 
мене, во било која доба на денот и ноќта. И кога звонев за да пријавам 
добивав одговор дека секој на секој може да звони на телефон и да се 
заканува! 

ИЗЈАВИ ОД ЖЕНИ КОИ БИЛЕ ДЕМНЕТИ



76

ВОВЕД 
Родово базираното насилство е еден од најшироко распространетите 

проблеми кој ги засега жените и девојчињата ширум светот, а демнењето 
е една од неговите најалармантни и најзагрижувачки форми. Демнењето 
претставува шема на постојано внимание, вознемирување, контакт или 
кој било друг начин на однесување насочено кон одредена личност 
што би предизвикало чувство на страв и несигурност кај жртвата. Иако 
во литературата се присутни различни правни и клинички дефиниции 
за демнење, практичарите се согласни дека е прашање кое заслужува 
особено внимание, со оглед на тоа дека може да биде и показател на 
други форми на насилство. Демнењето може да вклучува:1 

1. Повторени, несакани, наметливи и застрашувачки комуникации од 
сторителот преку телефон, пошта и/или е-пошта;
2. Следење или чекање на жртвата на места како што се дом, училиште, 
работа или место за рекреација;
3. Упатување директни или индиректни закани на нанесување штета 
на жртвата, децата на жртвата, роднините, пријателите или домашните 
миленици;
4. Оштетување или закана за оштетување на имотот на жртвата преку 
интернет;
5. Објавување информации или ширење гласини за жртвата на 
интернет, на јавно место или директно на жртвата;
6. Оставање на несакани предмети, подароци или цвеќиња;

1 Bellevue College (2020).  Gender-Based Violence Prevention. Преземено на 14.07.2023 од 
https://www.bellevuecollege.edu/gbvprevention/stalking/

1

7. Фотографирање на жртвата;
8. Добивање лични информации за жртвата преку пристап до јавни 
досиеја, користење на услуги за пребарување на интернет, ангажирање 
приватни истражители, следење на жртвата, контактирање со 
пријателите на жртвата, семејството или соседите итн.

Демнењето може да биде почеток на катастрофален процес кој често 
резултира со физичко насилство, сексуално насилство или со фемицид. 
(Logan, Cole & Shannon, 2007; Melton&Belknap, 2003; McFarlane et al., 
2002) Некои однесувања кои се поврзани со демнењето кога се гледаат 
изолирано можат да изгледаат безопасно и добронамерно (на пример, 
испраќање пораки, подароци или изразување прекумерна наклонетост), 
но доколку тие се непосакувани и кај една личност предизвикуваат 
непријатни чувства на страв, нелагодност, вознемиреност или 
несигурност, тогаш може да станува збор за демнење. Бидејќи спектарот 
на однесувања кои се поврзуваат со ваквото насилство е широк, 
понекогаш и самите жртви можат да се сомневаат во своите искуства 
и да ги минимизираат сѐ додека не ги почувствуваат последиците по 
сопствената добросостојба. 

Секој може да биде жртва на демнење, без разлика на неговата 
образовна, културолошка или социоекономска позадина. Демнењето 
може да се случува во рамки на семејството, партнерските релации, 
на работното место, во јавниот и онлајн просторот. Жртви на демнење 
можат да бидат поединци без разлика на полот, но сепак истражувањата 
покажуваат дека жените несразмерно повеќе се погодени од овој 
вид насилство во однос на мажите. Достапните статистички податоци 
во светски рамки покажуваат дена скоро една од шест жени е 
виктимизирана со демнење во одреден момент од својот живот, а 
повеќето жени се демнети од некој што го познаваат - обично сегашни 
или поранешни интимни партнери.2  Според Националниот центар за 
превенција и контрола на повреди (NCIPC) во Соединетите држави, 
31,2% од жените - двојно повеќе од мажите - се соочиле со демнење 
барем еднаш во својот живот. Конкретно, 32,4% од жените во Австралија, 
27% во Турција, 23% во Британија и 19% во Германија биле изложени на 
демнење.3  

Освен полот, и возраста е идентификувана како друга важна 
карактеристика која влијае на виктимизација на жртвите на демнење. 
Досегашните наоди од спроведени истражувања говорат за тоа дека 
помладите индивидуи се почесто жртви на овој вид насилство. (Smith, 
Basilе & Kresnow, 2022; Pylarinou, 2020) Особено засегнати се младите 
под 25 години, повеќе истражувања покажуваат дека возрасната група 

2 National Institute of Justice (2022). Current State of Knowledge about Stalking and Gen-
der-Based Violence: The Known, Unknown, and Yet To Be Known. Преземено на 12 март 
2023 од https://nij.ojp.gov/media/video/29651
3 Akgun, M. (2022). Stalking and Gender-Based Violence across the World. Преземено на 28 
март 2023 од https://politicstoday.org/stalking-and-gender-based-violence-across-the-world/

од 18-24 години е под најголем ризик од демнење. (Wright, 2017; King-
Ries, 2010; Baum et al., (2009) 

Едно од најважните прашања кое се поставува е „Кои се луѓето кои 
се демначи?“, а одговорот е идентично сложен како и прашањето. 
Професионалци од различни области се обидуваат да детерминираат 
кои се карактеристиките на луѓето кои демнат други луѓе, и какви им 
се намерите и мотивите за следење, но не постои унифициран профил 
на „демнач“. Луѓето кои демнат други луѓе можат да бидат познати или 
непознати за жртвата, од членови на семејството, интимни партнери, 
соседи, колеги, непознати сторители. (Pylarinou, 2020) Проценките 
се дека околу 80% од жртвите претходно ги познавале лицата кои ги 
демнат на некаков начин, додека помалку од 25% од случаите лицата кои 
демнат биле непознати за жртвите.4  Според спроведено истражување 
во 2016 година, 55% од лицата кои демнат биле познаници на жртвата, 
25% биле поранешни партнери, додека 19% биле непознати лица. (John-
son&Thompson, 2016; CDC, 2014)

Демнењето може да има значителни последици врз жртвите, и 
може да биде исто толку трауматично како и физичкото насилство. 
Истражувањата покажуваат дека жртвите на демнење често доживуваат 
симптоми на анксиозност, депресија, посттрауматско стресно 
растројство и други нарушувања на менталното здравје како резултат 
на овој вид насилство.5

Наодите од истражувањата во РСМ се ограничени во поглед на 
застапеноста на демнењето како посебен вид родово базирано 
насилство. Објавените резултати од спроведено истражување од 
ОБСЕ за насилството врз жените во РСМ во 2018 година говорат за тоа 
дека само 7% од жените доживеале демнење.6 Оваа дискрепанција на 
податоците за процентуалната застапеност во светски рамки и во РСМ 
може да се должи на недоволната препознаеност на демнењето како 
посебен вид насилство, а со тоа и сè уште да одржуваат бариерите за 
ефикасен одговор на демнењето, бидејќи е тешко и за жртвите и за 
системот да го идентификуваат и адресираат како такво. Токму од тие 
причини беше спроведено истражувањето, во насока на обезбедување 
сеопфатни информации за состојбите во земјата како и тенденциите во 
светот да се укаже на сериозноста на демнењето, можните импликации 
врз жртвите, како и потребата да се дејствува на системско ниво во 
насока на превенција, санкционирање на сторителите и заштита на 
жртвите. 

4 CDC (2014), цитирано во Safe Horizon: Stalking Statistics & Facts. Преземено на 18 август 
2023 од https://www.safehorizon.org/get-informed/stalking-statistics-facts/#description/
5 Action Agaist Stalking (2023). The impact of stalking. Преземено на 25 август 2023 
6 Истражување спроведено од ОБСЕ за насилството врз жените во РСМ (2018). 
Преземено на 2 април 2023 од https://www.osce.org/files/f/documents/5/4/424409_0.pdf

МЕТОДОЛОШКА 
РАМКА НА 
ИСТРАЖУВАЊЕТО

Основна цел на истражувањето е преку дескрипција да се добијат 
сознанија за застапеноста на демнењето како посебен вид родово 
базирано насилство во РСМ, да се утврдат актуелните состојби во земјата 
и светот поврзани со овој вид насилство, и да се добијат податоци од кои 
ќе произлезат идеи и нови практики за зајакнување на капацитетите на 
национално ниво за сузбивање на насилството, пружање на адекватна 
помош и поддршка на жртвите базирани на нивните потреби, 
унапредување и заштита на нивните права и соодветна примена и 
унапредување на системските одговори и решенија. Истражувањето 
има квалитативен и квантитативен карактер и иницијално ќе одговори 
на прашањата:

• Колку демнењето е присутно како посебен вид насилство врз жени 
и девојчиња во РСМ?
• Кои се сторителите на насилство?
• На кој начин се врши демнењето?
• Какво влијание има демнењето врз квалитетот на животот на 
жртвите?
• Колку често демнењето се пријавува и каков е одговорот на 
институциите?
• Кои се причините демнењето да не се пријави, доколку е случај?
• Кои се психолошки и социјални последици врз жртвите?
• Какви се позитивните практики во справување со демнењето како 
посебен вид родово базирано насилство во регионот и пошироко?

Методолошката рамка за истражување опфаќа: Анализа на научна и 
стручна литература и законодавните рамки; Квантитативно истражување 
на состојбите во РСМ преку анкетирање со онлајн прашалник; Aнализа 
на добиени информации од јавен карактер од МТСП и МВР за случаи 
на демнење; Квалитативна анализа на ставовите на припадници на 
полиција за препознавање на демнењето во случаи на постапување 
преку спроведување на полуструктурирано интервју; Квалитативна 
анализа на искуства на адвокат за застапување на случаи со демнење 
преку спроведување на неструктурирано интервју; Квалитативна 
анализа на искуства на стручни служби од Центар за социјални 
работи за застапување на случаи со демнење преку спроведување 
на полуструктурирано интервју; Анализа на содржина на извештаи со 
позитивни практики од 3 земји; Сумирање на податоци и изведување 
на заклучоци.

2

АНАЛИЗА 
НА НАУЧНА 
И СТРУЧНА 
ЛИТЕРАТУРА И 
ЗАКОНОДАВНИТЕ 
РАМКИ

Дали демнењето е нова појава? Одговорот е дефинитивно не. 

Историјата на демнењето е стара колку и историјата на човечките 
односи. Демнењето отсекогаш било со нас, но не било означено како 
посебно девијантно однесување. Пред неговата вообичаена употреба и 
неговото последователно означување како кривично дело, демнењето 
беше означено како вознемирување или семејно насилство.

Во доцните 1980-ти и раните 1990-ти, бројни случаи од висок профил 
во кои беа вклучени познати личности почнаа да го привлекуваат 
вниманието на медиумите и лидерите на јавната политика. Дури тогаш 
таквото однесување почна да се опишува како „демнење“.

Не постои единствена, универзална дефиниција за демнењето, но 
постојат повеќе правни дефиниции за демнењето како кривично дело. 
Во секој случај неговото дефинирање не е ниту лесно, ниту едноставно. 
Повеќето дефиниции за демнењето, содржат два карактеристични 
елементи: дејства на демнењето и перцепции за целта на демнењето. 

Демнењето е насилно кривично дело кое вклучува повеќе различни 
однесувања како што се: несакани телефонски повици; приближување 
до жртвата или појавување на места кога жртвата не го сака тоа; 
следење и набљудување на жртвата; испраќање несакани текстови, 
фотографии, е-пошта и пораки преку социјалните медиуми; испраќање 
несакани подароци; користење на технологија за следење, следење 
и/или шпионирање врз жртвата и др. Неопходно е дефиницијата за 
демнењето да биде доволно широка за да ги покрие овие различни 
дејствија или однесувања, но истовремено и да ја опфати целта на оној 
кој го врши демнењето.

Како и со повеќето дефиниции за тоа што претставува кривично дело, 
дефинирањето на одредена активност како криминално однесување 
значи развивање рамка која е инклузивна или исклучувачка. Бидејќи 
демнењето може да биде извршено на повеќе различни начини, 
за да се долови опсегот на активности кои претставуваат демнење, 
истражувачите и институциите често користат широка и инклузивна 
дефиниција за демнењето. 

3

Демнење претставува едно или констелација на повеќе однесувања 
кои се насочени постојано кон одредена индивидуа, која ги 
доживува таквите однесувања како несакани и наметливи и кај неа 
предизвикуваат страв или загриженост.

Демнењето е родово базирано кривично дело, за кое според досега 
направените студии најчесто жртви на демнење се жени, а сторители 
се мажи. Повеќето демначи имаат тенденција да спаѓаат во млади до 
средовечни категории и најчесто имаат натпросечна интелигенција. 
Демначите доаѓаат од секоја сфера на животот и од секое социо-
економско потекло. Практично секој може да биде демнач, исто како 
што секој може да биде жртва на демнење. Жртвите обично се демнети 
од нивните партнери, сегашни или поранешни. Демнењето може да се 
појави во различни форми. Тоа може да се врши на јавен простор или 
преку социјалните медиуми. Најчесто жртвите го знаат демначот, чија 
цел е да воспостави контрола, страв и моќ врз жртвата. Демнењето е 
сериозно дело кое може да ескалира со телесна повреда, тешка телесна 
повреда или смрт на жртвата. Затоа, она што е клучно за откривање и 
гонење на кривичното дело демнење е неговото препознавање прво 
од граѓаните, а потоа од институциите.

Постојат повеќе вообичаени знаци на кои жените и девојките треба 
да внимаваат во случај кога се сомневаат дека некој ги демне. Еден од 
нив е кога демначот постојано се јавува, праќа пораки на социјалните 
мрежи или преку електронска пошта, откако претходно жртвата 
побарала од него да престане да го прави тоа. Лицето кое демне може 
на својата жртва да ѝ испраќа подароци и писма. Тој може ја следи 
жртвата, онлајн (виртуелно демнење) и офлајн (физичко демнење), 
непокането да се појавува во нејзиниот дом или на работното место 
и да ѝ покажува дека знае каде таа се движи и дека го знае нејзиниот 
личен живот. Демначот може физички да ја следи жртвата пешки или со 
автомобил, да присуствува на места каде жртвата се движи, без друга 
причина тој да се наоѓа на тоа место. Тој може наметливо да се однесува, 
да ги хакира онлајн сметките на жртвата, да инсталира шпионски 
софтвери на нејзините уреди или пак да ѝ ја нарушува приватноста. 
Виртуелното демнење често значи креирање лажни профили, 
користење на социјалните медиуми за вознемирување и заплашување 
на жртвата, испраќање навредливи пораки, ширење лажни гласини 
или јавно споделување лични податоци од жртвата. Демначот може 
да манипулира со жртвата или да ја контролира користејќи чувство 
на вина, закана или емоционално манипулирање. Во некои случаи тој 
може дури и да се обиде да ја изолира жртвата од нејзиното семејство 
и пријателите.

Од големо значење е прeпознавањето и пријавувањето на демнењето 
од страна на жртвите за да може доказите кои често се електронски 
навремено да се соберат. За доказите на ова дело постои голема опасност 
од нивно бришење, но за да се спречи тоа неопходна е навремена 
реакција и од институциите, пред сè МВР и јавното обвинителство.

3.1. Демнењето во македонското законодавство

Законот за спречување, превенција и заштита од семејно насилство 
(2014) демнењето го дефинираше како намерно повторено заканување 
кон жртвата, кое предизвикува таа да се плаши за својата безбедност. 
Но, оваа форма на насилство никогаш не се актуелизираше додека овој 
закон беше на сила.

Законот за спречување и заштита од насилство врз жените и 
семејното насилство, демнењето го дефинира како секое намерно 
однесување на повторено заканување насочено кон друго лице 
што предизвикува лицето да се плаши за својата безбедност.7  За 
заштита на жртвите овој закон пропишува мерки за заштита од 
страна на ЦСР, како што се: обезбедување привремено згрижување, 
потребна медицинска помош на жртвата, соодветна психо-социјална 
интервенција и третман, правна помош и застапување, како и упатување 
жртвата до соодветните државни и други органи и слично. Но, исто 
така ги дефинира и  привремените мерки за заштита кои може да му 
се изречат на сторител на семејно насислство од страна на судовите. 
Тие се забрана на сторителот да се заканува дека ќе стори насилство; 
забрана да малтретира, вознемирува, телефонира, контактира или на 
друг начин директно или индиректно комуницира со жртвата;  забрана 
да се приближува на растојание помало од 100 метри до живеалиштето, 
училиштето, работното место или определено место кое редовно го 
посетува жртвата; отстранување од домот без оглед на сопственоста 
во траење од десет до 30 дена; задолжително лекување на сторителот 
доколку употребува, алкохол, дрога и други психотропни супстанции или 
има психичко заболување; сторителот задолжително да ги надомести 
медицинските и другите трошоци настанати од насилството и која било 
друга мерка која судот ја смета за неопходна за да се обезбеди сигурност 
и добросостојба на жртвата и другите членови на семејството.

Конвенцијата на Советот на Европа за спречување и борба против 
насилството врз жените и домашното насилство (Истанбулска конвенција) 
во членот 34, демнењето го дефинира како намерно однесување на 
повторено заканување насочено кон друго лице што предизвикува 
лицето да се плаши за својата безбедност. Конвенцијата пропишува 
обврска за државите, нејзини потписнички да ги преземаат потребните 
законодавни или други мерки за да обезбедат инкриминирање на 
ваквото однесување. Република Северна Македонија ја ратификуваше 
оваа Конвенција во 2017 година, а таа стапи во сила во 2018 година, со што 
покрај другото создаде обврска и за инкриминирање на кривичното 
дело демнење во нашата држава. 

7 Чл. 3 од Законот за спречување и заштита од насилство врз жените и семејното 
насилство, Сл. весник на РСМ бр. 24 од 29.1.2021 година 

Република Северна Македонија во февруари 2023 година со посебен 
член (чл.144-а) од Кривичниот законик го издвојува демнењето како 
кривично дело. Според овој член:

1) „Тој што повторено неовластено ќе следи, прогонува или на друг 
начин се меша во личниот живот на друг или со него воспоставува 
или настојува да воспостави од него несакан контакт со движење во 
просторот каде се наоѓа тоа лице, со злоупотреба на користење на 
личните податоци, со користење на средства за јавно информирање 
или други средства за комуникација или на друг начин психички го 
злоставува, вознемирува или застрашува и со тоа ќе предизвика 
чувство на несигурност, вознемиреност или страв за неговата 
сигурност или сигурноста на нему блиско лице, ќе се казни со 
парична казна или со затвор од три години.
2) Ако делото од ст. 1 на овој член е сторено спрема лице со кое 
сторителот е или бил во интимна врска или спрема дете, ќе се казни 
со затвор од шест месеци до пет години.
3) Гонењето за делото од ст. 1 на овој член се презема по предлог.“

Најблиско до демнењето е кривичното дело загрозување на сигурноста. 
Пред воведување на демнењето како посебно кривично дело, тоа 
беше опфатено со битието на делото загрозување на сигурноста, кое 
што не ги опфаќаше сите форми на демнење. Разликата помеѓу овие 
дела  е тоа што кај демнењето мора да се повторуваат неколку дејства 
повеќе од еднаш, додека кај загрозување на сигурноста, заканата може 
да се изрече само еднаш врз животот и телото на жртвата или врз 
нејзин близок. Освен тоа загрозувањето на сигурноста се однесува на 
телесниот интегритет, додека демнењето се однесува на психолошката 
состојба на страв кај жрвата. И двете кривични дела се сторуваат со 
умисла што значи дека сторителот е свесен и знае дека може да ѝ 
наштети на жртвата. Мотивите за овие дела се различни. Кај демнењето 
мотивот е лична опсесија, одмазда, контрола, додека кај загрозувањето 
на сигурноста мотивот најчесто е финансиска добивка, идеолошки 
убедувања или политички агенди

Воведувањето на демнењето како посебно кривично дело значеше 
унапредување на КЗ, односно казнување на различните облици на 
демнење кои кај жртвите предизвикуваат страв и несигурност, а не 
се секогаш загрозување на сигурноста. Регулирањето на демнењето 
како посебно кривично дело овозможува превенирање на посериозни 
кривични дела кои би можеле да се случат доколку сторителите не би 
биле санкционирани на време.

АНАЛИЗА НА ДОБИЕНИ 
ПОДАТОЦИ

4.1. Квантитативно истражување на состојбите во РСМ преку 
анкетирање со онлајн прашалник

За целите на истражувањето беше конструиран онлајн прашалник 
кој ги испитува искуствата поврзани со демнење кај жени и девојчиња 
како посебен вид родово базирано насилство во нашата држава. 
Прашалникот беше споделен на социјалните мрежи преку јавниот 
профил на Националната мрежа против насилство врз жените и 
семејното насилство, а учеството беше доброволно и анонимно. Учество 
во истражувањето земаа 349 учеснички, со пополнување на онлајн 
прашалникот преку алатката Google Forms. 

Најголем дел од учесничките кои учествуваа во истражувањето, 
односно 35% се на возраст од 25-34 години, 33% се на возраст од 35-
44 години, 16.3% се на возраст од 19-24 години, 14.3% се на возраст од 
45-60 години, 1.1% се на возраст од 14-18 години и најмал процент, 
односно 0.3% се на возраст над 61 година. Во однос на националната 
припадност, 90.3% од испитаничките се од македонска националност, 
додека останатите 9.7% ги сочинуваат испитанички од албанска, српска, 
турска, ромска и друга националност. Според местото на живеење, 
44.4% од испитаничките се изјасниле дека живеат во град над 100.000 
жители, 20.6% живеат во град од 50.000 до 100.000 жители, 17.2% живеат 
во град од 20.000 до 50.000 жители, 12.6% живеат во град под 20.000 
жители и 5.2% од испитаничките живеат во село. На прашањето кој е 
највисок степен на завршено образование, 47.6% одговориле дека 
имаат високо образование, 26.9% имаат завршени постдипломски 
студии, 22.1% од испитаничките имаат завршено средно образование, 
2.9% имаат завршени докторски студии и 0.6% имаат завршено основно 
образование. Поголем дел од испитаничките се вработени за време 

4

на спроведување на истражувањето, односно 79.1%, додека 20.9% се 
невработени. Во однос на брачниот статус, 45.8% од испитаничките се 
во брак, 26.4% се слободни, 20.3% се во врска, 6.9% се разведени и 0.6% 
се вдовици.

На прашањето „Дали сте имале искуство со наметливо однесување 
во вид на мешање во личниот живот, несакано воспоставување на 
контакт со вас или загрозување на личниот простор од страна на друго 
лице, кое кај вас предизвикало чувство на вознемиреност, загриженост 
или страв за својата безбедност?“ најголем дел од испитаничките 
одговориле потврдно (88.3%), додека помал дел (11.7%) одговориле 
негативно. Добиените резултати се претставени на Графикон 1. Овој 
податок ни покажува дека значителен дел од жените имале искуство 
со однесувања поврзани со демнење, иако добиените податоци не 
можат да се генерализираат на општата популација поради тоа што 
примерокот на истражување не е репрезентативен.

Графикон 1. Процент на испитанички кои имале искуство со наметливо 
однесување кое кај нив предизвикало чувство на вознемиреност, 

загриженост или страв за својата безбедност

имале  

11,7%

88,3% немале

Со цел да се добие увид во тоа какви форми на демнење се застапени, 
испитаничките можеа да изберат повеќе достапни опции на прашањето 
„Доколку сте имале искуство со несакано наметливо однесување од 
страна на друго лице насочено кон вас, означете кое од следните 
однесувања сте го доживеале:“. Добиените податоци се претставени во 
Табела 1, редоследно според одговорите со најголема застапеност.

Табела 1. Најчести форми на демнење
 

Следење на вашите активности на социјални мрежи, онлајн 47%

Примање несакани телефонски повици 40.70%

Оставање несакани пораки 40.40%

Следење до вашиот дом, работно место, место за рекреативни 
активности и сл.

34.70%

Наметливо повторувачко набљудување од страна 33.20%

Ширење на гласини за вас на интернет, на јавно место или 
директно кон вас

30.70%

Чекање на место кон кое вие се упатувате секојдневно 
(работно место, дом, спортски објект итн.)

30.40%

Упад во личниот простор 29.50%

Приближување до вас преку друго лице 28.40%

Претерано изразување на наклонетост 27.80%

Примање непристојни телефонски повици 24.90%

Наметливо приближување до вас на јавно место 24.90%

Следење со автомобил 24.40%

Намерно остварување директен физички контакт 23.20%

Добивање на лични податоци за вас преку ваши пријатели, 
колеги, членови на семејство...

21.20%

Фотографирање без ваша дозвола 18.30%

Добивање на лични податоци за вас преку електронски 
средства

12.90%

Стапување во контакт со вас преку лажно претсетавување 12.60%

Споделување ваши лични податоци 12%

Оставање несакани подароци 10.90%

Крадењe, злоупотреба или оштетување на личен имот 7.40%

Следење преку приватни истражители 2.30%

Ниту едно од наведените 11.20%

Според одговорите на испитаничките, наметливото однесувањето кое 
кај испитаничките предизвикало вознемиреност, загриженост или 
страв за својата безбедност, има различни облици и се појавува во 
повеќе форми. Вклучува следење или контактирање на лицето кое е 
демнето, појавување на места во кои врши некакви активности или во 
домот, или вршење други активности кои предизвикуваат непријатност 
и страв кај испитаничките. 

Паралелно со искуствата во светот, демнењето онлајн исто така доаѓа 
до израз, имајќи во предвид дека скоро половина од испитаничките 
имаат искуство со сајбердемнење.

Добиените резултати од истражувањето покажуваат дека најголем 
дел од сторителите на некое од наведените наметливи однесувања кај 
испитаничките биле мажи (91.6%) додека помал дел биле жени 8.4%. На 
ова прашање одговориле вкупно 322 испитанички кои имале искуство 
со некое од претходно наведените однесувања. Ова ги потврдува и 
наодите од досега спроведените истражувања во кои исто така мажите 
се јавуваат како сторители на демнење.

Во однос на тоа колку често се повторило ваквото однесување, 47.8% 
од испитаничките одговориле дека истото се повторило неколку 
пати, 35.3% одговориле дека се повторило многу пати, додека 16.9% 
одговориле дека се повторило повеќе пати, но не го препознале. 

Како одговор на прашањето „Во каква релација сте биле со тоа лице 
во моментот кога постоело несакано наметливо однесување од негова 
страна?“ добиените податоци говорат за тоа дека најчесто сторители на 
демнење се луѓе кои ги познаваат, додека значително помал дел се за 
нив непознати сторители. 

Ја прекинав врската,побарав помош од мојот брат кој работи во МВР 
и после еден или два не баш пријатни разговори дека ќе биде 
приведен, поранешниот партнер престана да ме следи пред станот и 
местата na кои излегував. После подолг период (од година дена) 
имаше неколку телефонски повици, но го променив телефонскиот 
број и местото на живеење(живеев под кирија во Скопје).

ИЗЈАВИ ОД ЖЕНИ КОИ БИЛЕ ДЕМНЕТИ

Добиените податоци се претставени во Графикон 2.

Графикон 2. Релација на жртва со сторител на демнење

Пријател

Поранешен сопруг

Сопруг

Член на семејство/роднина

Партнер

Поранешен партнер

Познаник

Непознат човек

Колега/соработник

Според податоците од истражувањето, сторители на демнење 
најчесто се познаници, поранешни партнери/сопрузи, сегашни 
партнери/сопрузи, членови на семејство, колеги/соработници, 
пријатели. Во многу помал дел од случаите сторителот е непознато 
лице. Овие наоди кореспондираат со светските статистики кои 
претходно беа наведени, дека во 80% од случаите сторителите на 
демнење се познати за жртвата, а приближно 20% се непознати 
сторители. 

Во однос на возраста на испитаничките во моментот кога се случило 
наметливото однесување, најголем дел или 33.2% биле на возраст од 25-
34 години, 27.4% биле на возраст од 19-24 години, 21.8% биле на возраст 
од 21.8%, 14.2% биле на возраст под 18 години и 3.4% биле на возраст 
од 45-60 години. Возрасната структура на лицата кои демнеле според 
искуствата на испитаничките во истражувањето ја сочинуваат сторители 
во најголем дел на возраст од  25-34 години, односно 27.5%, 23.8% се 
на возраст од 35-44 години, 18.2% на возраст од 45-60 години, 15.4% се 

Пријавено во полиција. Одговорот гласеше: Па добро, ништо не ви 
направил. Наводно е разговарано со лицето. Нема промена во 
однесувањето.

ИЗЈАВИ ОД ЖЕНИ КОИ БИЛЕ ДЕМНЕТИ

на возраст од 19-24 години, за 10.5% од сторителите испитаничките не 
знаат или не се сигурни за возраста, додека најмал дел припаѓаат на 
возрасната група под 18 години, или 2.8% и над 60 години, или 1.9%. 

Податоците упатуваат на тоа дека во РСМ нема јасна граница во 
однос на возраста и ризикот за жените да бидат демнети, но исто така 
добиените податоци покажуваат дека не може да се детерминира јасна 
возрасна граница на лица кои потенцијално можат да бидат сторители 
на демнење.
vАлармантен е и процентот на малолетни девојчиња кои прв пат се 
соочиле со демнење на возраст помала од 18 години.

Во врска со прашањето „Какви промени во вашето функционирање 
предизвика ваквото однесување?“ испитаничките можеа да изберат 
повеќе опции од наведените, и добиени се следните податоци:

• Промена во општата добросостојба и функционирање - 55.4% 
• Промена во навиките и рутините - 39.7%
• Потреба за преземање на дополнителни безбедносни мерки - 39.7%
• Промена на работно место - 9.5%
• Промена на место на живеење - 5.5%
• Не предизвика никакви промени - 19.7%

На прашањето „Какви промени по вашата добросостојба предизвика 
ова искуство?“ испитаничките одговорија: анксиозност (61.5%), 
депресивни реакции (24.5%), главоболка (22.4%), панични напади 
(31.7%), параноидни идеи (24.5%), проблеми во спиењето (34.5%), 
проблеми во исхраната (18%), потреба од лекови за смирување (14.6%), 
потреба од психолошка поддршка/психотерапија/психијатриска 
помош (16.1%), додека кај дел од испитаничките не предизвикало 
никакви промени (17.7%).

Од добиените одговори може да се види дека искуството на 
испитаничките поврзани со несакано наметливо однесување кое 
е повторувачко, има негативни импликации по нивното генерално 
функционирање и општа добросостојба. Оттука произлегува и 
потребата пристапот кон демнењето да биде посериозен и во голема 
мера насочен кон превенција на овој вид родово базирано насилство, 
за да се спречи негативниот импакт по менталното здравје и животот на 
индивидуата.



2120

На прашањето „Дали побаравте помош од некого за да го спречите ова 
несакано внимание?“, најголем дел од испитаничките одговориле дека 
побарале помош од пријател/пријателка (38.9%), од член на семејството 
(30.2%), полиција (18.7%), партнер (18.7%), адвокат (5.9%), Центар за 
социјална работа (4.7%) и Здружение на граѓани (2.2%). Голем дел од 
испитаничките (36.1%) воопшто не побарале помош. 

На прашањето „Доколку сте побарале помош од институција, дали ја 
добивте очекуваната помош?“ вкупно одговориле 95 испитанички, од 
кои 69.5% одговориле негативно, додека 30.5% одговориле потврдно на 
прашањето. 

На прашањето „Доколку не побаравте помош од никого, што Ве 
спречи?“ добиени се следните одговори:

• Недоверба во институциите - 36.3%
• Страв од одмазда од страна на демначот - 31.1%
• Очекување дека демначот ќе се смени/нема да продолжи со 
демнење  - 26.3%
• Страв од осуда - 28.4%
• Срам - 27.4%
• Друго - 23.2%
• Неверување од страна на пријателите, семејството и  други блиски 
лица - 17.4%
• Страв од прекинување на релации со блиските луѓе - 10.5%
• Претходно негативно искуство со непостапување по пријавено 
насилство  - 7.4%
• Страв од загуба на приход, имот и промени во начин на живеење - 
6.3%

Се работи за студент кој инсистираше без знаење да положи. Ме 
чекаше пред домот многу често. Некогаш ме молеше, некогаш со 
пиштол ми се закануваше. Го пријавив во внатрешна контрола. Го 
преместија на пониска работна позиција. Слушнав дека е во затвор 
поради претепување на мајка му и сестра му. Откако го пријавив 
повеќе не го видов.

ИЗЈАВИ ОД ЖЕНИ КОИ БИЛЕ ДЕМНЕТИ

Од испитаничките беше побарано накратко да објаснат каква 
помош (не) добиле од институцијата, и споделуваме дел од добиените 
одговори:

1. Се работи за двајца мажи со кои сум имала такво искуство. Со првиот, 
мојот татко мораше да интервенира, со тоа што му забрани да ми 
пристапува. А со вториот, се консултирав со пријателка полицајка што да 
направам доколку продолжи да ме демне. Таа ми кажа дека мора да имам 
некаков материјален доказ за демнењето. Како порака на телефон или 
во мојот случај порака оставена на мојот автомобил и плус телефонски 
пораки. А, јас бидејќи бев вознемирувана од тие телефонски пораки, ги 
бришев и го блокирав, а пораката од автомобилот ја скинав. Но, сега ќе 
знам за во иднина, иако се надевам дека нема повторно да ми се случи 
такво нешто, да чувам пораки. А и сакам да бидам информирана, како 
би можела да се справам во таква или слична ситуација.

2. Од полицијата каде беше пријавено неколку пати ми беше речено 
дека нема дело затоа што физички ништо не ми сторил, инаку лицето ме 
следеше насекаде околу 5 години и психички ме малтретираше.

3. Постапи одделението за компјутерски криминал но кога случајот 
стигна до суд, судот не го препозна насилството.

4. Негови пријатели во полиција ја скинаа пријавата.
5. Моја блиска пријателка ме спои со адвокат кој е член на нејзиното 

семејство, тој покрена забрана за приближување.
6. Покрената приватна судска постапка, обвинет за кривично дело 

загрозување на безбедноста, но предметот заглавен во апелација затоа 
што тој се жалеше на пресудата на основен суд. Од апелација еднаш го 
вратија предметот на повторно разгледување во основен суд. Втор пат 
го осудија во основен суд Гевгелија, пак се жалеше до апелација. Уште 
нема пресуда од апелација после една ипол година од втората пресуда 
против демначот од основен суд Гевгелија.

7. Од ПС Пролет ми укажаа дека е подобро да не го пријавувам, да не 
го иритирам со тоа повеќе.

8. Дека нема семејно насилство, туку станува збор за нарушени, 
конфликтни партнерски односи.

9. Полицијата ме праша зошто сум била излезена во доцните часови 
(ако сум била дома тоа немало да се случи). 

Загрижувачки и алармантни се податоците добиени од испитаничките 
во врска со непријавување на демнењето од различни причини, како и 
на непостапување на институциите кога тоа е направено. Иако постојат 
и исклучоци, негативните искуства преовладуваат и ги обесхрабруваат 
жртвите да стават крај на насилството. Повеќе од очигледна е 
потребата од промени, кои е потребно да бидат структурни, системски 
и да започнат од развивање на јавната свест и унапредување на 
ефикасноста на системот. 

4.2. Анализа на добиени информации од јавен карактер од МТСП и 
МВР за случаи на демнење

За потребите на истражувањето беа поднесени Барања за пристап од 
информации од јавен карактер до МТСП и МВР во однос на бројот на 
пријави за демнење во периодот од февруари 2023 до јули 2023 година, 
класифицирани по градови и колку од пријавите се направени од мажи 
и жени. Дополнително, беше побарана информација за број на пријави 
за загрозување на сигурноста, разделени по години, градови и колку од 
истите се направени од мажи и жени. Информациите беа доставени во 
рок од 30 дена по поднесувања на барањата.

Анализа на податоци од јавен карактер добиени од МТСП

По однос на барањето за информации од јавен карактер, од МТСП беше 
добиено известување дека на квартално ниво се прибираат збирни 
податоци за жртви на семејно насилство од 30 Центри за социјална 
работа на територијата на РСМ. Во добиените статистички податоци не 
беа вклучени пријавите по случаи на демнење од страна на лица кои не 
се во семејна заедница со сторителите (доколку Центрите постапувале 
по вакви пријави). 

Според добиеното известување од МТСП, вкупен број на ново 
евидентирани жртви на семејно насилство во периодот од јануари 
до јуни 2023 година изнесува 712 жртви на семејно насилство. Според 
типот на насилство, 427 жртви пријавиле физичко насилство, 649 
жртви пријавиле психичко насилство, 14 жртви пријавиле економско 
насилство и 5 жртви пријавиле 5 сексуално насилство. Од нив 486 жртви 
се жени, 125 жртви се мажи, а 101 жртва се малолетни деца (56 девојчиња 
и 45 момчиња). Од доставените податоци не може да се добие увид во 
бројот на жртви кои побарале помош од МТСП, односно Центрите за 
социјални работи, поради случај на демнење.

Семејното насилство е единствениот вид насилство за кое се води 
статистика, додека останатите форми на родово базирано насилство 
се изоставени од статистиките. Демнењето од февруари 2023 година 
е инкриминирано во Кривичниот законик, а МТСП е институција која 
во најголема мера е повикана да одговори на потребите на жртвите во 
однос на заштита од насилство, меѓу кое спаѓа и демнењето како форма. 
Од тие причини, потребно е да се воведат промени во начинот на кој се 
собираат и статистичките податоци за родово базираното насилство, со 
цел да се процени објективната состојба во нашата држава и врз основа 
на тоа да се унапреди и одговорот на 

Анализа на податоци од јавен карактер добиени од МВР

Во врска со барањето за пристап на податоци од јавен карактер, од 
МВР беа доставени статистички податоци за кривични дела и сторители 
за кривични дела по член 144 од Кривичен закон „загрозување на 
сигурноста“ во периодот од  2018 година до 30.06.2023 година, и за 
„демнење“ по член 144-а од Кривичен закон во периодот од 15.02.2023 
до 30.06.2023 година. 

Во доставените податоци за кривични дела и сторители за кривично 
дело „загрозување на сигурноста“ дадени беа информации за пријави 
и сторители по градови, додека сторителите на кривични дела по пол 
се вклучени од 2022 година со имплементирање на нова апликација за 
електронска евиденција на криминалитет – АИКР.

МВР во периодот од 2018 година до 30.06.2023 година постапувала по 
вкупно 3066 пријави за делото „загрозување на сигурноста“ извршени 
од 3095 сторители во сите градови во државата. По најмногу пријави 
се постапувало во градовите Скопје, Битола, Тетово, Охрид и Струмица, 
додека по најмалку пријави се постапувало во градовите Берово, 
Валандово, Дебар, Крушево и Делчево. По воведување на измени 
во водење на електронската евиденција во криминалитетот во 2022 
година, дадени се податоци за бројот на сторителите на кривичните 
дела по пол. Во 2022 година наголем дел сторители на кривично 
дело „загрозување на сигурноста“ се мажи (вкупно 537 сторители), 
додека значително помал дел се жени (вкупно 32 сторители). Во 2023 
година состојбата е иста, односно најголем дел сторители повторно 
се мажи (вкупно 291), додека многу помал дел се жени (24 сторители). 
Добиените податоци се прикажани во Графикон 3 во продолжение.

Графикон 3. Сторители за кривично дело „загрозување на сигурноста“ по 
пол за 2022 година и во прва половина на 2023 година

01.01.2023 до 30.06.2023

2022 година

0 100 200 300 400 500 600

Жени   Мажи

По измените на Кривичниот законик во февруари 2023 година и 
воведување на „демнење“ како кривично дело по член 144-а, МВР 
постапувало по вкупно 17 пријави од 16 сторители на демнење, во 
11 градови во државата. Најголем дел сторители се мажи (вкупно 15 
сторители), додека помал дел се жени (вкупно 1 сторител). 

Доставените статистички податоци од МВР ни покажуваат дека 
демнењето и загрозувањето на сигурноста се случуваат секаде, 
во секој град во државата, а сторителите на овој вид насилство се 
најчесто мажи. Позитивно е тоа што оваа институција води детална 
статистика за постапување по пријави за посебни видови насилство и 
со тоа овозможува увид во актуелната состојба во однос на сторителите, 
жртвите и местото во кое се врши насилството. Точната и сеопфатна 
статистика е од клучно значење за унапредување на политиките, 
воведување на насочени интервенции и ефективни услуги за поддршка 
на жртвите на насилство. 

„Лицето е психиjатриски случај нема што да му направиме“.

ИЗЈАВИ ОД ЖЕНИ КОИ БИЛЕ ДЕМНЕТИ



2524

Сепак, општ став е дека РСМ има многу низок степен на пријавени, 
регистрирани случаи на насилство и проценките се дека бројката е 
петтократна.  8Ова е нешто на кое треба да се стави особен фокус во 
иднина, со цел да се поттикнат промени во борбата против насилството 
врз жените и девојчињата.

4.3. Квалитативна анализа на ставовите на припадници на 
полиција за препознавање на демнењето во случаи на постапување 
преку спроведување на полуструктурирано интервју

За потребите на извештајот беа спроведени интервјуа со 12 
униформирани полициски службеници со фокус на прашања за 
нивната подготвеност при постапување по пријави за кривичното дело 
демнење.

Од добиените одговори се дојде до заклучок дека повеќето 
полициски службеници до сега не следеле обука за постапување по 
родово базирано насилство и не биле вклучени во обука поврзана 
со последните измени на КЗ, односно обука за демнењето како ново 
кривично дело. Повеќето од полициските службеници не се доволно 
информирани за да препознаат демнење, а некои оценуваат дека 
се делумно или доволно информирани. Облици на демнење кои 
ги разликуваат полициските службеници се: физичко демнење и 
демнење на социјалните мрежи. 

Во врска со досегашните искуства за постапување по кривично дело 
демнење евидентирано е дека никој немал такво искуство, па од тука 
логично испитаниците немаа одговор на прашањето како постапуваат 
по случај на пријавување на демнење. 

Ниската стапка на пријавување на демнењето во РСМ интервјуираните 
полициски службеници ја поврзуваат со неинформираноста 
на граѓаните, непрепознавањето на демнењето од граѓаните и 
институциите, стигматизирањето и предрасудите за жртвата и слично. 

За заштита на жртвите од насилство во досегашното работење 
полициските службеници обезбедиле дискреција и брза реакција во 
насока на откривање на делото. 

Како клучни докази за да се поднесе пријава до јавното обвинителство, 
полициските службеници ги наведоа: изјавата на жртвата, сведоците на 
настанот кој се пријавува, видео снимките, СМС пораките, трагите на 
насилство, предметите со кои е сторено делото и сл. 

За да овозможат санкционирање на сторителот, полициските 
службеници постапуваат во согласност со нивните законски 
овластувања, почнувајќи пред сè од обезбедувањето докази врз кои ќе 
се заснова кривичната пријава. 

8| Prikazna S03E07 (2023). Демнење, поим и законска регулатива. [Video]. YouTube. URL 
https://www.youtube.com/watch?v=2DyFtSMqN-E&t=930s&ab_channel=PrikazNAMagazin

За жал, но и очекувано полицисиките службеници сметаат дека 
граѓаните не се доволно запознати и не може да го препознаат 
кривичното дело демнење, па затоа сметаат дека граѓаните треба во 
иднина да бидат повеќе информирани со што ќе можат полесно да го 
препознаат и пријават ова кривично дело. Жртвите треба да се охрабрат 
да го пријават демнењето, да се гарантира нивната анонимност и 
заштита, да се обезбеди посебен телефонски број на кој ќе може да се 
пријави демнењето и сл. 

Во насока на однесувањето на институциите, пред сè МВР и ЦСР, 
интервјуираните полициски службеници предлагаат да се одржуваат 
континуирани обуки, работилници, семинари на кои вработените лица 
ќе се информираат за демнењето, ќе може да го препознаат и соодветно 
да реагираат и постапуваат. Неопходна е поголема соработка помеѓу 
институциите, но и заострување на казната за ова дело во насока на 
негова превенција.

4.4. Квалитативна анализа на искуства на адвокат за застапување 
на случаи со демнење преку спроведување на неструктурирано 
интервју

Во согласност со методологијата на извештајот беше спроведено 
нетруктурирано интервју со адвокат во врска со неговото искуство 
за застапување на случаи за кривичното дело демнење. По неколку 
неуспешни обиди, односно контакти со адвокати кои немале искуство 
со ова кривично дело, конечно со адвокат од Скопје беше спроведено 
интервју во кое тој ги сподели своите досегашни искуства за застапување 
во случаи  на демнење.

Во моментот адвокатот има една постапка која е во тек во која тој 
застапува клиент за кривичното дело демнење. Адвокатот посочи 
дека пред воведувањето на демнењето како посебно кривично дело, 
загрозувањето на сигурноста било дело за кое често застапувал клиенти.

Адвокатот до сега нема искуство со завршена првостепена постапка 
за кривичното дело демнење, а за загрозување на сигурноста според 
неговото искуство судот најчесто изрекувал алтернативна мерка – 
условна осуда.

Докази кои адвокатот ги оценува како клучни за докажување на 
демнењето се: поврзаноста на обвинетиот и жртвата, разграничување на 
реалноста од паранојата, сведоштва на трети лица и сл. За докажување 
на демнењето потребно е пред сè да се утврди што е разлика меѓу 
разминување на пешачки премин и постојано присуство пред домот/
работното место на жртвата, психијатриското конзилијарно мислење за 
психолошката состојба на жртвата, непобитни докази за остварени или 
обиди за контакти со жртвата, видео материјали од надзорни камери, 
сведоштва на трети лица...

Како и интервјуираните полициски службеници и адвокатот е на став 

дека ниту обвинетите, ниту жртвите не го порепознаваат ова дело.
Според адвокатот сè уште е рано за да кажеме дека граѓаните не го 

пријавуваат ова дело, а за да може да го пријавуваат прво треба да го 
препознаат, односно да умеат да разликуваат вистинска опасност од 
параноја.

Во однос на својата фела, но истото се однесува и на обвинителите, 
адвокатот смета дека тие не се доволно подготвени за постапките кои 
ќе се водат за кривичното дело демнење. Тие најверојатно барем во 
почетокот ќе користат ставови и мислења од досегашните искуства со 
други, слични дела, а дека судиите врз основа на нивната практика ќе 
знаат да препознаат и разграничат жртва од манипулатор.

4.5. Анализа на искуства на стручна служба во Центар за 
социјални работи поврзани со застапување на случај по 
пријавено демнење

За потребите на истражувањето беше спроведено интервју со 
психолог и правник, кои се дел стручна служба во Центар за социјални 
работи во врска со нивните искуства за застапување на жртви по 
пријава на демнење. Фокус беше ставен на нивните искуства во врска 
со застапување на случај по пријава на демнење, начинот на кој се 
постапува со жртвите, сторителите и соработката на ЦСР со други 
институции од значење на случајот. 

До сега, стручните служби од Центарот постапувале по една пријава 
за демнење, која била направена лично од страна на жртвата најпрво 
во МВР. Од таму, ЦСР бил известен по службена постапка за да ѝ 
овозможи помош и поддршка во рамки на надлежностите и службите 
биле вклучени во постапката од моментот на пријавување, до нејзиното 
завршување. Од разговорот, како и од увидот во предметот, може 
да се види дека Центарот за социјални работи постапувал по сите 
предвидени принципи и стандарди, базирани на идентификуваните 
потреби на жртвата. Преземените активности во врска со предметот 
опфаќаат обезбедување на правна помош и застапување, психолошка 
помош и поддршка и упатување до соодветни институции, по изготвен 
План за индивидуална работа. Сите планирани активности и мерки 
од страна на стручните служби се реализирани во целост, соработката 
со други институции од интерес во врска со случајот исто така била 
ефикасна, а на сторителот на насилство му била изречена забрана 
да ја малтертира, вознемирува, телефонира, контактира или на 
друг начин директно или индиректно да комуницира со жртвата по 
предлог на ЦСР. Според стручните служби, иако исходот на случајот 
бил позитивен и демнењето престанало по изрекување на мерката, 
работата со жртвата била посебен предизвик затоа што долго време 
преовладувал стравот од дополнителни последици по пријавувањето, 
како и срамот и социјалната стигма која во нашето опкружување се уште 

е присутна. Сепак, обезбедувањето на сеопфатна поддршка од страна 
на ЦСР сметаме дека била клучни во надминување на овие бариери и 
охрабрување на жртвата да ги преземе неопходните чекори за заштита 
од насилството.

Освен споделеното искуство за постапување во врска со случајот со 
демнење, со стручните служби се разговараше и за други аспекти на 
работење на ЦСР од значење за заштита на жртвите на родово базирано 
насилство. На прашањето дали препознаваат демнење како посебен 
вид насилство при пријава на други видови родово базирано насилство, 
службите одговорија дека кај нив доминантно се пријавува насилство 
во семејството кое најчесто се врши во домашни услови и е во форма на 
физичко и психолошко насилство. Демнењето многу ретко се пријавува, 
особено кога се врши од трети лица. Според нив, причина поради која 
демнењето не се пријавува во најголема мера е неинформираноста на 
жртвите и непрепознавање на насилството како такво.

Во однос на сторителите на насилство, тие сметаат дека недоволно 
ја препознаваат нивната одговорност во загрозување на сигурноста 
и предизвикување страв кај жртвите со наметливото однесување кое 
го вршат. Како стручни служби, тие немаат обврска за постапување со 
сторителите на овој вид насилство, но можат тоа да го прават по нивна 
волја. 

Стручните служби сметаат дека се подготвени да одговорат на 
потребите на жртвите на демнење, ги преземаат сите неопходни мерки 
за поддршка и заштита, соработуваат со МВР, ОЈО, но сметаат дека им се 
потребни повеќе насочени едукации, како и специјализирани оддели во 
центарот кои ќе работат исклучиво на предмети поврзани со насилство, 
а не како до сега, со сите странки и на сите процеси паралелно. Сметаат 
дека како Центар во помал град и со помал обем на работа се генерално 
поефикасни во работа со корисниците на услуги, но во Центрите во 
поголемите градови е вистински предизвик да се даде квалитетна 
поддршка во сите случаи. Според нив, корисно ќе биде и финансиско 
јакнење на Центрите за да можат да одговорат на потребите на жените 
кои многу често се економски ослабени по пријавување на насилството, 
и зголемување на капацитетите за згрижување и заштита на жртвите на 
родово базирано насилство.

Од полиција ми кажаа дека не можат ништо бидејќи немало за 
што да го гонат.

ИЗЈАВИ ОД ЖЕНИ КОИ БИЛЕ ДЕМНЕТИ

4.6. Анализа на содржина на извештаи со позитивни практики од 
САД, Англија и Хрватска

Демнењето во САД

Сè до 1990 година, демнењето не беше посебно кривично дело 
во САД. Во минатото, поединците кои тврделе дека биле демнети 
не биле сериозно сфатени од страна на кривично-правниот систем 
или уште полошо, тие биле обвинети и делумно виновни за нивното 
вознемирување. Бидејќи демнењето се определувало како активност 
што не вклучува директен физички контакт, системот на кривичната 
правда не сметал дека демнењето е однесување кое налага полициска 
акција.

И покрај медиумското покривање на демнењето, јавноста имала 
малку свест за тоа што се случувало. Сè ова се сменило во 1990 година со 
смртта на актерката Ребека Шефер и уште пет жени во округот Оринџ, 
Калифорнија. 

Ребека Шефер била единствено дете во еврејско семејство кое уште 
во тинејџерските години почнала да снима реклами, позирала за 
продажни каталози и глумела во филмови, а благодарение на нејзината 
убавина, очигледно било дека ѝ претстоела голема иднина и шанса 
за успешна кариера. До јули 1989 година, актерката веќе три години ја 
прогонувал Роберт Џон Бардо – кој ја следел, ѝ испраќал писма, дури и 
се обидел да влезе во снимањето на серијата „Мојата сестра Сем“ за да 
и се приближи. Кога тој го гледал филмот на Ребека „Сцени од класната 
борба во Беверли Хилс“, во кој ја видел во кревет со актер, се налутил, 
како што пишуваат американските медиуми, и сакал „да ја казни затоа 
што станала уште една холивудска кучка“. Веднаш ја нашол нејзината 
адреса во Лос Анџелес, купил пиштол и отишол во нејзиниот дом. Таа во 
тој момент била дома, ја отворила вратата и го здогледала Бардо, кој и го 
покажал писмо што еднаш му го испратила и зборувал за љубовта кон 
неа. Ребека го ислушала, го замолила да не доаѓа повеќе и ја затворила 
вратата, по што Бардо отишол на појадок, а еден час подоцна се вратил 
во нејзиниот стан. Тогаш тој извадил пиштол и ја застрелал во градите. 
Како што објаснил убиецот, актерката паднала и рекла само: „Зошто?“ 
Брзо била пренесена во болница. Таа починала 30 минути подоцна, на 
само 22 години.

Страшната смрт на Ребека Шефер денес се смета за пресвртница во 
холивудските и светските закони, бидејќи по неа беше донесен законот 
против демнење, прво во Калифорнија, а потоа и низ Соединетите 
Американски Држави и во светот. Според него, следењето е 
прогласено за кривично дело, а донесени се мерки за ограничување на 
објавувањето информации за адреси, телефонски броеви и сл. Според 
овој закон, демнењето го врши „секое лице кое намерно, злонамерно и 
постојано следи или вознемирува друго лице и кој упатува веродостојна 

закана со намера тоа да создаде разумен страв од смрт или голема 
телесна повреда.“ Демнењето вклучува повторени несакани контакти 
или однесувања што ја предизвикале жртвата да доживее страв 
или суштинско емоционално вознемирување или би предизвикало 
разумно лице да почувствува страв или значителна емоционална 
вознемиреност.

На почетокот, демнењето се сметало како нешто што им се случува само 
на познатите личности, а не на обичните граѓани. Откако на виделина 
излегле сериозноста и потенцијалното насилство на демнењето, 
законодавците во САД  почнале да забележуваат повеќе случаи на 
демнење и заклучиле дека тоа не е проблем само на славните личности 
. Демнењето почнало да ги става во улога на жртва и обичните граѓани, 
некаде помеѓу 1992 и 1994 година.

Демнењето е кривично дело според законите на 50 држави, 
Дистриктот Колумбија, територии на САД и Федералната влада. Помалку 
од 1/3 од државите го класифицираат демнењето како кривично дело 
во сите околности, вклучително и при првото демнење. Повеќе од 1/2 
од државите го класифицираат демнењето како кривично дело при 
второто или последователното демнење или кога кривичното дело 
вклучува отежнувачки околности. Отежнувачки околности може да 
бидат: поседување смртоносно оружје, повреда на судска наредба или 
услов за условно ослободување, жртва под 16 години години и сл.

Според проценките во САД една од три жени и еден од шест 
мажи во текот на својот живот биле жртви на демнење.  Повеќе од 
половина од сите жртви на демнење биле демнети пред да наполнат 
25 години и речиси 1 од 4 биле демнети пред да наполнат 18 години. 
Огромното мнозинство од жртвите на демнење се демнети од некој 
што го познаваат: 40% од сегашен/поранешен интимен партнер и 
42% од познаник. Луѓето на возраст од 18-24 години во светски рамки 
доживуваат највисока стапка на виктимизација со демнење (меѓу 
возрасните). Скоро половина од жртвите на демнење имаат барем еден 
несакан контакт неделно. 11% од жртвите биле демнети пет години или 
повеќе. Двојно повеќе жртви се демнети со примена на технологија, 
отколку без неа. 46% од жртвите на демнење се плашат дека не знаат 
што ќе им се случи следно. 29% од жртвите на демнење стравуваат дека 
тоа никогаш нема да престане. Жртвите на демнење страдаат многу 
повеќе од депресија, анксиозност, несоница и социјални дисфункција 
отколку луѓето во општата популација. 2 од 3 од демначи ги гонат своите 
жртви барем еднаш неделно, користејќи повеќе од еден метод. 78% од 
демначите користат повеќе тактики. Оружје се користи за повредување 
или заканување на жртвите во 1 од 5 случаи. Скоро 1 од 3 од демначите 
демнеле претходно. Демначите на интимни партнери се најверојатните 
демначи кои им приоѓаат, да им се закануваат и да им наштетат на 
своите жртви.9 
9| SPARC (2017). Staliking Fac Sheet. Преземено на 6 август 2023 од https://www.stalkinga-
wareness.org/wp-content/uploads/2019/01/SPARC_StalkngFactSheet_2018_FINAL.pdf

Во 2019 година, околу 1,3% од вкупно 3,4 милиони жители на САД 
на возраст од 16 години или постари биле жртви на демнење. Ова е 
статистички значително намалување во споредба со 2016 година (1,5%) 
што во голема мера било поттикнато од падот на следењето само со 
технологија, од 1,3 милиони жртви во 2016 година до 1,1 милиони во 2019 
година. Бројот на жртви на демнење во САД од 3 788 800 во 2016 година, 
се намалил на 3 419 710 во 2019 година.10 

Позитивна практика против демнењето во САД е спроведувањето 
на законите за демнење и мерките за заштита. Многу држави имаат 
специфична легислатива што го инкриминира демнењето и обезбедува 
правни мерки за заштита на жртвите. Овие закони обично го дефинираат 
демнењето, утврдуваат казни за сторителите и ги уредуваат постапките 
за изрекување мерки за ограничување и заштита на жртвите. Ваквите 
законски мерки помагаат да се зајакнат жртвите преку обезбедување 
правна рамка за справување со демнењето и повикување на сторителите 
на одговорност.

Друга позитивна практика е формирањето 
на специјализирани единици во рамките на 
полициските одделенија,  кои се фокусираат 
на исклучиво на случаи на демнење. Овие 
единици се обучени ефективно да се справуваат 
со инциденти на демнење, да истражуваат 
поплаки и да даваат поддршка на жртвите. 
Тие често соработуваат со застапниците на 
жртвите, професионалците за ментално здравје 
и организациите во заедницата за да понудат 
сеопфатна помош и ресурси на жртвите кои се 
демнети.

Понатаму, кампањите за подигање на свеста и образовните иницијативи 
играат клучна улога во справувањето со демнењето. Тие имаат за цел да 
ја едуцираат јавноста за знаците на демнење, расположливите ресурси 
за жртвите и важноста од пријавување на демнењето. Со зголемување 
на свеста и разбирањето за демнењето, овие иницијативи помагаат да 
се намали обвинувањето на жртвите, да се поттикне пријавувањето и да 
се промовира побезбедна заедница.

Севкупно, овие позитивни практики против демнењето во САД 
демонстрираат посветеност за третирање на демнењето како сериозно 
кривично дело, обезбедување поддршка на жртвите и спречување на 
понатамошна виктимизација.

10| US Department of Justice (2022). Stalking Victimization 2019. Преземено на 14 август 
2023 од https://bjs.ojp.gov/content/pub/pdf/sv19.pdf

Демнењето во Англија

Законот за заштита од вознемирување во Англија бил донесен во 1997 
година, така што концептот на вознемирување бил познат во кривичното 
право од тогаш. Законот за заштита од вознемирување од 1997 година 
обезбедувал заштита од вознемирување во различни спорови како што 
се следење, малтретирање на работа, заштита на медиумите, спорови 
за клевета. Овој закон бил изменет во 2012 година со Законот за заштита 
на слободите, кој го криминализирал наметливото однесување, бидејќи 
вознемирувањето било премногу општо, а жртвите не биле сфатени 
сериозно. Во законот не постои строга дефиниција за демнењето, но 
во член 2 тој дава примери на дејства кои се конкретно поврзани со 
демнењето како што се следење на жртвата, гледање, принудување 
контакт. Ваквото однесување резултира со ограничување на личната 
слобода на личноста кон која е насочено, при што тој мора постојано 
да внимава на можно ново заплашување. За да може наведеното 
однесување да се оквалификува како наметливо, тоа мора да предизвика 
страв или сериозна вознемиреност. Предвидената казна е до 6 месеци 
затвор или парична казна. Кога се проценува дали сторителот знаел дека 
неговите постапки претставуваат вознемирување, се зема предвид што 
би размислило просечно разумно лице во истите околности. Според 
наведениот Закон, однесувања кои можат да се оценат како наметливи 
се: следење лице, воспоставување или обид за воспоставување контакт 
со лице на кој било начин, објавување изјава или друг материјал 
поврзан со или кој потекнува од жртвата, следење на употребата на 
Интернет, е-пошта или каква било форма на електронска комуникација, 
приведување лице (приватно или јавно), мешање во имотните права 
на лицето, набљудување или шпионирање на лице. Списокот не е 
ексклузивен, така што судовите ги разгледуваат и другите дејствија на 
сторителот кога проценуваат дали се работи за демнење.

Според податоците објавени во Англија и Велс кои ги објавува 
Канцеларијата за национална статистика, во 2022 година имало 1771 
жртва на демнење од кои 591 биле мажи и 1176 биле жени.11 

Податоците од Истражувањето за криминал во Англија и Велс 
покажуваат дека до 700.000 жени се демнат секоја година, иако 
Британското истражување за криминал проценува дека 5 милиони луѓе 
доживуваат демнење секоја година, но нема официјална статистика за 
процентот на сајбер-демнење.

Канцеларијата за национална статистика (2013) изјави дека 1 од 6 жени 
и 1 од 12 мажи се жртви на демнење, но се верува дека тие бројки во 
реалноста се многу поголеми.

Во 2013/14 година, за демнење биле гонети 743 лица, додека 9.792 
биле гонети за вознемирување од 61.175 наводи регистрирани од 

11| Elkin, M. (2022). Stalking: findings from the Crime Survey for England and Wales. 
Преземено на 1 септември 2023 од https://www.ons.gov.uk/peoplepopulationandcommu-
nity/crimeandjustice/datasets/stalkingfindingsfromthecrimesurveyforenglandandwales

полицијата. Затоа, само 1% од случаите на демнење и 16% од случаите 
на вознемирување забележани од страна на полицијата резултираат 
со обвинение и гонење. Жртвите имаат тенденција да пријават во 
полиција со 100-тиот инцидент. 50% од жртвите ја ограничиле работата 
или престанале да работат поради тоа што се демнети.

Истражувачкиот институт за насилство на работното место открил дека 
90% од професионалците за корпоративна безбедност се справиле со 3 
или повеќе инциденти на мажи кои демнеле жени на работното место 
и тврделе дека демнењето е поврзано со убиство во 15% од случаите.1 
од 2 демначи кои се блиски лица со жртвата, доколку упатат закана, ќе 
дејствуваат по неа. 1 од 10 демначи, кои немале претходна врска, доколку 
упатат закана ќе дејствуваат.

Статистиката покажува дека најголем дел од жртвите (80,4%) се жени, 
додека најголемиот дел од сторителите (70,5%) се мажи. 12

Позитивна практика против демнењето во Англија е воведувањето 
на Законот за заштита од вознемирување од 1997 година со кој е 
инкриминирано демнењето и е обезбедена правна заштита за жртвите. 
Законот не го дефинира демнењето, туку го определува преку дејствијата 
со кои тоа може да се изврши, па така демнењето претставува начин на 
однесување што значи вознемирување, предизвикување страв, тревога 
или вознемиреност кај жртвата. Тој воспоставува казни за сторителите 
на демнење, а на жртвите им обезбедува правен лек и средства за 
заштита.

Друга позитивна практика во Англија е воспоставувањето на 
Националната линија за помош при демнење. Оваа линија за помош 
обезбедува поддршка, совети и информации за жртвите на демнење, 
преку доверлив и неосудувачки простор за жртвите давајќи им можност 
да разговараат за нивните искуства, да бараат насоки за безбедносно 
планирање и да пристапат до ресурси за нивна заштита. Линијата за 

12| Safer Futures (2023). Stalking. Преземено на 1 септември од https://saferfutures.org.uk/
resources/stalking/

Ликот веќе имаше досие во полиција, веќе беше пријавен од други 
жени во таа област. Максималната казна која му беше изречена во 
тоа време 2015/16 година беше парична во вредност од 350 евра.

ИЗЈАВИ ОД ЖЕНИ КОИ БИЛЕ ДЕМНЕТИ

помош, исто така, игра клучна улога во подигнувањето на свеста за 
демнењето и обезбедувањето обука за професионалците кои работат 
со жртвите.

Дополнително, воведувањето на Заштитни налози за демнење во 2020 
година е уште еден позитивен чекор. Заштитните налози за следење 
имаат за цел да ги заштититат жртвите на демнењето, тие се бесплатни и 
може да траат една година, со можност за продолжување најмногу го пет 
години. Тие ѝ дозволуваат на полицијата да поднесе барање за заштита 
на жртвите во рана фаза, дури и пред сторителот да биде осуден. Овие 
налози може да наметнат ограничувања на однесувањето на сторителот, 
како што е забрана за контакт со жртвата или влегување во одредени 
области, со што се обезбедува итна заштита на жртвите и спречување 
на ескалација. Но, тие може да имаат и позитивни барања, како што се: 
обврска на сторителот да подлежи на проценка на менталното здравје; 
да се вклучи во програма за рехабилитација од дрога и алкохол; да 
ги предаде своите уреди (на пример, лаптоп, мобилен); должност на 
полицијата да ѝ обезбеди пристап до своите профили на социјалните 
медиуми, мобилни телефони, компјутери, таблети и лозинки/шифри и 
сл.

Севкупно, овие позитивни практики против демнењето во Англија 
ја прикажуваат посветеноста на третирањето на демнењето како 
сериозно кривично дело, обезбедувањето поддршка на жртвите и 
спроведувањето мерки за спречување на понатамошна виктимизација.

Демнењето во Хрватска

Демнењето во Република Хрватска се нарекува наметливото 
однесување и во оваа држава тоа претставува кривично дело речиси 
една деценија. Тоа е дефинирано во Кривичниот законик, во делот за 
кривични дела против личната слобода. За постоење на наведеното 
кривично дело потребно е однесување на сторителот кое предизвикува 
психички последици за жртвата. На овој начин, наметливото 
однесување се разликува од оние криминални дејствија кои сами по 
себе предизвикуваат физичка последица и кои се класифицирани под 
други форми на кривични дела.

Наметливо однесување е упорно и во подолг временски период 
следење или демнење на друго лице или настојување да се воспостави 
или воспоставување несакан контакт со него или заплашување на друг 
начин и со тоа предизвикување вознемиреност или страв за неговата 
безбедност или за безбедноста на неговите блиски. Предивената казна 
за основниот облик е казна затвор до една година. Ако претходното 
дело е сторено во однос на сегашен или поранешен брачен другар 
или сопружник или истополов партнер, лице со кое сторителот бил во 
интимна врска или дете, доаѓа до извршување на квалифициран облик 

на делото за кој е предвидена казна затвор до три години.13 
Според статистичките податоци во Хрватска во 2019 година биле 

пријавени 440 сторители на основниот облик на кривичното дело 
демнење и 145 за квалифицираниот облик. Од вкупно пријавените лица 
за 107 биле поднесени обвиненија за наметливо однесување, од кои 
23 жени. 44 полнолетни престапници биле обвинети за квалификуван 
облик на наметливо однесување, од кои 7 биле жени. За основниот облик 
на наметливо однесување во 2019 година биле осудени 77 сторители, од 
кои 17 биле жени. За квалификуваната форма на наметливо однесување 
осудени биле 36 лица, од кои 6 се жени. 101 сторител бил осуден на 
условна затворска казна, а 7 на безусловна затворска казна.

Што се однесува до 2020 година, за основната форма на кривичното 
дело наметливо однесување пријавени биле 422 сторители, додека 
за квалификуваниот 123 лица. Во 2020 година за делото наметливо 
однесување биле обвинети 123 лица, од кои 25 биле жени. За 
квалификуваната форма на наметливо однесување биле обвинети 47 
лица, од кои 3 жени. За основниот облик на наметливо однесување 
осудени биле 106 сторители, од кои 21 биле жени. За квалификувана 
форма на наметливо однесување осудени биле 44 лица, од кои 3 биле 
жени. 142 сторители биле осудени на условна затворска казна, а 6 од нив 
биле осудени на безусловна затворска казна.

Во 2021 година биле пријавени 404 сторители на кривичното дело 
демнење, додека за неговиот квалификуван облик пријавени биле 137 
лица. Во 2021 година имало 111 обвинети лица за основната форма на 
наметливо однесување, од кои 21 биле жени. Обвинети за квалификуван 
облик на наметливо однесување, имало 71 лице од кои 4 биле жени. За 
основната форма на наметливо однесување осудени биле 94 сторители, 
од кои 17 жени. За квалификувана форма на наметливо однесување 
осудени биле 66 лица, од кои 3 биле жени. 150 сторители биле осудени 
на условна затворска казна, а 8 лица биле осудени на безусловна 
затворска казна.14 

Може да се заклучи дека во анализираниот период од 2019-2021 година 
во Хрватска е забележан нагорен тренд на обвинети и осудени лица за 

13| Чл. 140 од Казнениот закон на Хрватска, NN 125/2011 и NN 56/2015
14| Državni zavod za statistiku (2023). Статистички податоци. Преземено на 11 септември 
2023 од https://podaci.dzs.hr/hr/search?q=punoljetni%20po%C4%8Dinitelji%20kaznenih%20
djela%20prema%20vrsti%20odluke

Не било во нивна надлежност.

кривичното дело наметливо однесување. Евидентирани се значително 
повеќе машки сторители на наметливо однесување отколку женски. 
Условната казна е најчеста санкција што се изрекува на осудените 
сторители на наметливо однесување.

Позитивна практика против демењето во Хрватска е неговото 
вклучување како кривично дело во хрватскиот Кривичен законик. Со 
криминализирање на демнењето, законот испраќа јасна порака дека 
таквото однесување не се толерира и може да резултира со правни 
последици за сторителите.

Друга позитивна практика во Хрватска е достапноста на заштитни 
мерки за жртвите на демнење. Законот за заштита од семејно насилство, 
како и другите релевантни закони, им дозволуваат на жртвите да бараат 
заштитни мерки како што се наредби за ограничување или забрани 
за контакт. Овие мерки им обезбедуваат на жртвите правна помош и 
средства за заштита од нивните демначи.

Хрватска има воспоставено услуги за поддршка на жртвите и линии за 
помош кои обезбедуваат помош, информации и поддршка на жртвите 
кои се демнети. Овие услуги нудат емоционална поддршка, насоки 
за правни опции, безбедносно планирање и упатување до други 
релевантни ресурси. Со обезбедување сеопфатна поддршка за жртвите, 
Хрватска има за цел да ги зајакне и да им помогне да се справат со 
предизвиците на справувањето со демнењето.

Ваквите позитивни практики против демнењето во Хрватска 
покажуваат посветеност демнењето да се третира како сериозно 
дело, обезбедувајќи правна заштита за жртвите и нудење услуги за 
поддршка за да им се помогне на жртвите да се справат со влијанието 
на демнењето.

Кога господинот ми го искрши мојот салон,местото каде што работев, 
беше повикана полиција која дојде на лице место и направи 
записник. Записникот магично го снема после една недела, при што 
се направи уште еден записник. Најверојатно и тој го снема бидејки 
никој не не повика на суд, ниту пак се превзема нешто.

ИЗЈАВИ ОД ЖЕНИ КОИ БИЛЕ ДЕМНЕТИ

ЗАКЛУЧНИ СОГЛЕДУВАЊА
Демнењето како посебна форма на родово базирано насилство е 

алармантно распространето, како во светот, така и во нашата држава. 
Како повторувачко и наметливо однесување, демнењето предизвикува 
значителен емоционален дистрес и страв кај лицата кои се демнети, 
особено жените кои несразмерно се погодени од овој вид насилство 
во однос на мажите, кои пак најчесто се јавуваат како демначи. 
Досега споделените податоци од спроведеното истражување ја 
илустрираат сложеноста на демнењето како посебна форма на родово 
базирано насилство од повеќе аспекти, а практиката покажува дека за 
демнењето сосема малку се говори, жртвите ретко се идентификуваат, а 
расположливата поддршка која институциите можат да ја понудат е на 
релативно ниско ниво. 

Нашата држава го препознава демнењето како форма на насилство, 
и го инкриминира во Кривичниот законик на РСМ. Дополнително, 
Законот за спречување и заштита од насилство врз жените и семејното 
насилство донесен во 2021 година го препознава демнењето како облик 
на семејно насилство и предвидува мерки за заштита на жртвите. Овие 
одредби формално ги одразуваат заложбите на државата да се справи 
со оваа форма на насилство, но во практиката постои многу мала 
свесност за препознавањето на насилството, и недостигаат механизми 
за негово сузбивање и заштита. 

Иако не располагаме со конкретни статистички податоци за присуство 
на демнењето како посебен вид родово базирано насилство во нашата 
држава, и спроведеното истражување има ограничувања во однос 
на репрезентативноста на примерокот, сепак добиените резултати 
упатуваат на тоа дека значителен дел од жените и девојчињата 
имале искуство со повторувачко наметливо однесување кое кај нив 
предизвикало страв и вознемиреност. Споделените искуства покажуваат 

дека демнењето над жените и девојчињата во РСМ е присутно во повеќе 
облици и вклучува следење, несакана и непристојна комуникација, 
навреди, несакано внимание и изразување наклонетост, прибирање 
на лични информации преку трети лица или електронски средства, 
виртуелно демнење и други. Нема јасна граница во однос на возраста 
и ризикот жените да бидат демнети, а особено значаен е податокот 
дека околу 15% од учесничките во истражувањето биле малолетни во 
моментот кога прв пат се соочиле со вакво однесување. 

Сторители на овој вид насилство во нашата држава најчесто се 
мажи, и тоа се лица кои жртвата претходно ги познава или имала 
некаков конктакт со нив (во приближно 80% од случаите). Само 20% од 
сторителите се лица кои се непознати за жртвата. 

Демнењето треба да се сфати особено сериозно поради сите 
последици до кои може да доведе, а со кои жртвите треба да се справат 
и по евентуална санкција на сторителот. Често луѓето, па и институциите, 
ја потценуваат сериозноста на ова кривично дело, особено во ситуации 
кога сторителот е поранешен или потенцијален партнер, а жртвата 
е жена, ставајќи го ваквото однесување во контекст на „потребата на 
жените за внимание“ без сериозно да се земат во предвид последиците 
до кои тоа може да доведе. Вознемиреност, депресивни и психосоматски 
реакции, постојан страв и немир, промени во животниот стил и околина, 
потреба од преземање на безбедносни мерки се само дел од промените 
кои ги предизвикало искуството со демнење на жртвите кои учествуваа 
во истражувањето. Овие потешкотии можат да доведат до недоверба во 
другите и социјална изолација, дополнително отуѓувајќи ги жртвите од 
нивните вообичаени извори на поддршка и зголемување на нивното 
чувство на беспомошност.

Загрижувачки се податоците кои се добиени во истражувањето во 
врска со непријавување на демнењето од различни причини, како и на 
институционалниот одговор на обидите да се стави крај на насилството. 
Од една страна, демнењето честопати е недоволно пријавено поради 
различни фактори како страв, срам, недоволно препознавање дека 
ваквото однесување е кривично дело или верување дека ништо не 
може да се направи. Но, иако се забележани и исклучоци, негативните 
искуства во врска со непостапување или неадекватно постапување 
на институциите кога тоа е направено се доминантни во голема мера 
исто така и ги обесхрабруваат жртвите да го пријават и да стават крај на 
насилното однесување. 

За разлика од многу други кривични дела, наметливото однесување 
се карактеризира со негово повторување и упорност, затоа е потребно 
да се унапреди одговорот на релевантните институции во однос на 
постапување по пријави за демнење, како и во насока на заштита на 
жртвата и санкционирање на сторителите. Затоа, она што е клучно 
за откривање и гонење на кривичното дело демнење е неговото 
препознавање прво од граѓаните, а потоа од институциите. Некои од 
воочените недостатоци на институционалниот одговор се:

• Недоволно препознавање на демнењето како посебен вид на родово 
базирано насилство, и недоволно разбирање на неговата сериозност 
од страна на професионалците кои работат на случаите;
• Недоволна обука на професионалците во однос на тоа како да 
идентификуваат и да реагираат по пријави на демнење, што води до 
неуспех во давање адекватна помош на жртвите;
• Ограничени капацитети за давање поддршка на жртвите;
• Недоволно специјализирани сервиси за постапување по пријава на 
демнење, како и за поддршка и советување на жртвите;
• Недостаток од сеопфатни статистички податоци за присуство 
на родово базирано насилство во државата, со посебен фокус на 
демнењето како посебна форма, што ја оневозможува анализата 
на потребите на институциите за унапредување на политиките и 
ефикасен одговор во неговото сузбивање;
• Неспроведување мерки за заштита на жртвите и минимизирање на 
опасноста, што може да резултира со ескалирање на насилството.

Демнењето лесно може да се претвори во физичко насилство, и во 
краен случај да резултира со фемицид, и затоа е клучно да се реагира 
на време. Додека траеше подготовката на овој извештај, во една од 
државите од регионот се случи фемицид од страна на поранешен 
партнер на жена која долго време била жртва на физичко и психичко 
насилство, а по прекинување на партнерската релација била демнета од 
страна на сторителот и судот за тоа не одредил мерки за заштита.15  Ова е 
само еден од случаите за кои ненавремениот одговор на институциите 
во заштита на жртвата има трагичен крај. 

Неопходно е општеството да се едуцира за начините на кои се 
извршува ова кривично дело и неговата опасност за поединецот 
и неговите најблиски, бидејќи социјалната поддршка на жртвите и 
санкционирањето на сторителите имаат важна улога во спречувањето 
и репресијата на демнењето. Постојат многу алатки за ставање крај 
на насилството, почнувајќи од кампањи за подигање на социјалната 
свест, до зајакнување на институционалните капацитети и креирање на 
целисходни политики кои ќе поттикнат ефикасен системски одговор. 
Иако е очекувано овој вид на промена да трае со децении, оптимистични 
сме дека овој извештај ќе биде значаен ресурс во адресирање на 
демнењето како посебен вид родово базирано насилство, и ќе послужи 
како основа за поттикнување на релевантни и добро структурирани 
промени во повеќе области на дејствување во иднина.

15| Državni zavod za statistiku (2023). Статистички податоци. Преземено на 11 септември 
2023 од https://podaci.dzs.hr/hr/search?q=punoljetni%20po%C4%8Dinitelji%20kaznenih%20
djela%20prema%20vrsti%20odluke

ПРЕПОРАКИ
• Спроведување кампањи за подигнување на јавната свест за 
демнењето, со што ќе се поттикне пријавувањето, ќе се промовира 
побезбедна заедница и ќе се намали обвинувањето на жртвите;
• Образовни иницијативи кои ќе вклучуваат препознавање на знаците 
на демнење од страна на младите како една од највулнерабилните 
категории кога станува збор за демнењето, како и нивно запознавање 
со важноста од пријавување на демнењето и расположливите 
ресурси за жртвите;
• Ефикасна примена на законската регулатива за демнењето која ќе 
испраќа јасна порака дека таквото однесување не се толерира и ќе 
резултира со правни последици за сторителите, но и охрабрување на 
жртвите во насока на пријавување на ова дело;
• Следење и анализирање на постоечката законска регулатива за 
демнењето и нејзината примена;
• Следење на ефектите од примената на мерките за заштита на 
жртвите од страна на ЦСР и ефектите од примената на привремените 
мерки за заштита од страна на судовите;
• Запознавање на професионалците од релавантни институции со 
законските одредби за демнењето и нивните обврски во соодветните 
постапки;
• Сеопфатна и континуирана едукација и обука на професионалците 
од сите релевантни институции за препознавање и соодветно 
постапување во случаи на демнење;
• Сензибилизација на професионалците кои работат со жртви и 
сторители на демнење;
• Поедноставување на постапките и координиран инситуционален 
одговор во водење на случаите на демнење, без ризик од 
ревиктимизација на жртвите;
• Собирање на статистички податоци во сите институции со цел да 
се препознаат потребите за унапредување на услугите и развивање 
насочени интервенции;

• Спроведување казнена политика со изрекување на соодветни казни 
за сторителите на демнење која ќе ги одврати идните сторители и ќе 
обедбеди правда за жртвите;
• Работа со сторителите за препознавање на ефектот кој нивното 
однесување го има врз жртвите и превенција од повторување на 
делото;
• Воведување на специјализиран сервис во ЦСР кој ќе работи на 
превенција на насилство и обезбедување на поддршка за случаи по 
пријавено насилство, и кој ќе биде воден од граѓанските организации 
кои несомнено се клучни актери во целиот процес;
• Воспоставување посебна национална телефонска линија за 
помош при демнење, по примерот на Англија и Хрватска;
• Јавно информирање за достапни ресурси и сервиси за поддршка 
со цел да се охрабрат жртвите да пријават демнење.

